
154 kiloko kolpea 

shaquille o'nealek miami itxuraldatu du. Miseria larria pasatu du Miamik azken urteetan, baina urregorritan igerian dabil orain. 20.000 ikusle partidako, eta kirol arloan ere, ezin hobeto.

andoni urbistondo 

Nahi izan balu ere, ez luke lortuko. 216 zentimetroko eta 154 kiloko morroskoak ezin du inon gorde. Eta morrosko horri soldata mamitsua ordaintzen diotenek gordetzea nahi ez badute, are gutxiago. Shaquille O'Nealek erauntsi informatiboa eragin du joan den leku guztietan. Orlandon (Florida, AEB) eragin zuen, aspaldi, NBAn lehen aldiz jokatu zuenean. Los Angelesen ere bai, mendebaldeko kostaldean, Lakersekin fitxatu zuenean eta Floridan, orain, berriro, Miami Heat taldeak kontratatu ostean. 

Erauntsi informatiboa eta uholde ekonomikoa. Miami Heat taldeko kirol arduradun gorena ez da ezezaguna. Pat Riley da, NBAko entrenatzaile onenetakoa izandakoa, karisma handiko gizasemea. Entrenatzaile jardunean amestu adina arrakasta lortu du Rileyk, baina agintari lanean ez da hain ondo moldatu, eta zalantzak, kritikak uxatuko zituen zerbait egin behar zuen, erabaki garrantzitsuren bat hartu. Shaquille O'Nealek Lakersetik alde egiteko nahia zuela jakin eta berehala jarri zuen martxan bere buru adimentsua. O'Nealek kontratua zuen Lakersekin, baina hori ez zen oztopoa izan Rileyrentzat. Jokalari aldaketan aukera edukitzeko eskaintza bikaina egin behar zuela bazekien.Baita egin ere. Taldeko bizkarrezurra osatzen zuten hiru jokalari jarri zituen balantzan: Lamar Odom, Brian Grant eta Caron Butler. Dwayne Wade, etorkizun handiko jokalari gazteari eustea zen bere muga bakarra. Prest zegoen talde guztia eskaintzeko, O'Neal fitxatzearen truke.Lortu egin zuen. Micky Arisonen, taldeko jabearen baimena zuen nahi zuena erabakitzeko. Arison bera etsita zegoen Miami kirol arloan ematen ari zen maila txarrarekin, eta kirol maila horrek zekartzan etekin ekonomiko txikiekin. O'Nealek urregorritan igeri egiteko aukera emango ziola bazekien. Uztailaren 4an iritsi zen Miamira lehen aldiz. Orduak egin zituen American Airlines kantxan O'Nealek, zaleen jantziak eta baloiak sinatzen. Milaka zale haiek baino, alaiago zegoen Micky Arison, bereganatutako harribitxi distiratsuak emango zion dirutzan pentsatzen, gozatzen. 

Txin-txin, txin-txin,diruaren hotsa 

Bizkarrean O'Nealen izena daramaten milaka kamiseta saldu zituzten lehen egunean. Zehazki zenbat izan ziren zenbatzeko lanak bertan behera utzi omen zituzten. Kamisetek eman dituzten etekinak zenbatu nahiago du Arisonek. Eta behin zenbatzen hasita, American Airlines Arena kantxan biltzen diren milaka zaleak zenbatu ditu Arisonek. Ligako lehen 10 partidetako batez bestekoak markak hautsi ditu: 19.985 lagun partidako, eta hortik gora ere bai zenbaitetan. 

Gutxienez 10 dolar ordaintzen dituzte horiek denek, baina gehienek hori baino askoz gehiago: parkina dela, edariak eta janaria direla... Batez bestekoa ikaragarri hazten da errebenta aintzat hartzen badugu. 1.000 dolar ordaindu duenik ba omen da partida guztietan.Diruaren hotsarekin denak kontent: Micky Ariston, Pat Riley... Shaquille O'Neal ere bai, taldeko jabeek lortzen dituzten etekinek arduratzen ez badute ere. Bereak diren milioiak zenbatzen nahikoa lan badu O'Nealek.Eta kirol kontuez zer? Diruarekin bezala, denak kontent. Miamik ez zuen lekurik adituen aurreikuspenetan: «Miami eraztuna irabazteko hautagaien artean? Nola ba?», zioten gehienek. Horietako askok atzera egin dute, edo atzera egitekotan dira.Zergatia? Sinplea oso. 16-7ko marka lortu du orain arte Miamik. Urteak ziren tankera horretako emaitzarik lortzen ez zutela, eta oso baikor dira Florida aldean. Arrazoi sendo bat dute horretarako, 154 kiloko arrazoi sendoa: Shaquille O'Neal. 20 puntu eta 12 errebote jaso ditu, batez beste. Atzo, Washingtonen aurka, 40 puntu sartu zituen, eta 12 errebote jaso. Bost txapel ere jarri zituen. Nahierara ari da, eta giroa bero-bero dago Floridan. 

